
 
 

Извештај за меѓународна верската слобода за 2007 година  
Објавен од страна на Бирото за демократија, човекови права и труд 

 
Предговор 

 
Зошто се изработуваат овие извештаи  

Стејт Департментот му го поднесе овој извештај на Конгресот согласно делот 102(б) 
од Законот за меѓународна верска слобода (International Religious Freedom Act - 
IRFA) од 1998 година. Според овој закон, државниот секретар, со помош на 
специјалниот емисар за меѓународна верска слобода, на Конгресот му доставува 
„годишен извештај за меѓународната верска слобода како надополнување на 
најновите извештаи за човекови права на тој начин што ќе обезбеди детални 
информации по прашања во врска со верската слобода во светот“.  

Како се прават извештаите  

Амбасадите на САД ги прават нацрт-извештаите врз основа на информациите што 
ги собираат од различни извори, како што се владини и верски функционери, 
невладини организации, новинари, монитори на човекови права, верски групи и 
универзитетски кадри. Ваквото собирање информации може да биде ризично, така 
што Службата за надворешни работи на САД секогаш посебно се труди, често под 
отежнати, некогаш и под опасни околности, да ги проверува пријавите за кршење на 
човековите права, да надгледува избори и да им помогне на лицата што се 
загрозени поради нивната верска определба.  

Службата за меѓународни верски слободи соработуваше во собирањето и 
анализирањето на информациите за извештаите на секоја земја, при што ја 
користеше експертизата на службеници на Стејт Департментот, претставници на 
Обединетите Нации и други меѓународни и регионални организации и институции, 
како и стручњаци од академската сфера и од медиумите. При собирањето и 
уредувањето на извештаите од секоја земја, Службата за меѓународна верска 
слобода се консултираше со стручњаци по прашања од областа на верската 
дискриминација и гонење, со верски лидери од многу различни вероисповеди и со 

правни стручњаци. Основниот принцип на Службата беше секоја информација да се 
проценува колку што е можно пообјективно, подетално и пофер.  

Голем број министерства, агенции и служби при Владата на САД ќе го користат овој 
извештај при утврдување на политичкиот курс; во начинот на кој се води 
дипломатијата; за информирање на ресурси од делот на давање помош, обука и др.;  
извештајот, исто така, ќе помогне да се утврди и кои земји вршеле или толерирале 
„особено тешки кршења“ на верската слобода, познати и како држави што се извор 
на особено голема загриженост. 

Неколку збора за начинот на употреба  

Кога во овој Извештај се вели дека една влада „генерално ги почитувала“ верските 
права во текот на извештајниот период, оваа формулација значи дека владата 
целосно настојувала да ја заштитува верската слобода. Така со изразот „генерално 
се почитува“ е означено највисокото ниво на почитување на верската слобода во 
овој Извештај. Изразот „генерално се почитува“ се користи затоа што заштитата и 
унапредувањето на верската слобода претставува динамичен процес; за ниедна 
влада, дури и во најдобри околности, не може категорично да се тврди дека таа во 
целост го почитувала верското право во текот на целата година што е опфатена со 
извештајот.  

Благодарност  

Во Извештајот за 2007 година е опфатен периодот од 1 јули 2006 до 30 јуни 2007 
година, и тој претставува приказ на едногодишните самопрегорни залагања на 
стотици вработени во Службата за надворешни работи и службеници при Стејт 
Департментот и во амбасадите на САД низ целиот свет. Им се заблагодаруваме на 
многубројните службеници на Службата за надворешни работи во нашите амбасади 
и конзулати во странство за мониторингот и за промовирањето на верската слобода, 
и за деталното евидентирање на статусот на верската слобода. Освен тоа, 
благодарни сме и за напорната работа и неуморната посветеност на верската 
слобода од страна на луѓето од Службата за меѓународна верска слобода, коишто 
со својата работа го овозможија реализирањето на овој Извештај: Clarissa Adamson, 
Julia Becker, Judson Birdsall, Mary Anne Borst, Sandra Bunn-Livingstone, Cierra Burnett, 
Barbara Cates, Warren Cofsky, A. Jack Croddy, Doug Dearborn, Lauren Diekman, 
Augustine Fahey, Carrie Flinchbaugh, Maureen Gaffney, Albert Gombis, Noel Hartley, 
Caitlin Helfrich, Nancy Hewett, Olivia Hilton, Victor Huser, Emilie Kao, Justin Kern, 
Stephen Liston, Kathryn Lurie, Gwendolyn Mack, Courtney Magill, Safia Mohamoud, 
Joannella Morales, Aaron Pina, Danielle Polebaum, David Rodearmel, Deborah 
Schneider, Suzanne Sittichai, Rebecca Struwe, H. Knox Thames и Gilberto Torresvela. 
Секој од овие луѓе со својата работа ја шири мисијата на слободата, води сметка 
нашето известување на биде точно и им носи надеж на угнетените луѓе во светот. 

Вовед  

„Слободата на вероисповед зазема толку значајно место во карактерот на САД што 
секогаш кога некому му е одземена слободата на вероисповед, ние тоа го 
доживуваме лично. Нашата земја беше најгласна во заложбите за Евреите 
рефјузници од Советскиот Сојуз [Евреи од Советскиот Сојуз на кои им е забранет 
влез во Израел, заб.прев.]. Американците се здружија во заедничката кауза на 
католиците и на протестантите коишто зад челичната завеса во тајност ја 
практикуваа својата вера. САД ги поддржува муслиманите што бараат слобода на 
вероисповед на места како што се Бурма и Кина“.  

--Претседателот Џорџ В. Буш, 27 јуни 2007 година  

Основачите на нашата земја ја поставија верската слобода за камен-темелник на 
уставниот систем на САД, што е загарантирано со Првиот амандман на нашата 
Повелба за човекови права. Голем број од нашите први доселеници дојдоа во 
Америка бегајќи пред верското гонење; затоа тие многу добро го разбираат 
значењето на верската слобода.    

Над еден од главните влезови во зградата на Стејт Департментот на САД се наоѓа 
мурал на кој оваа определба е прикажана многу живописно. На сликата со големина 
15 м. на 3 м., дело на Киндред Меклири, прикажани се слободата на вероисповед, 
говор, собирање и на печат (еден дел од овој мурал е прикажан на корицата на 
овогодишните материјали за Извештајот) . Муралот беше завршен во 1942 година, 
во екот на еден од најтешките периоди во историјата на нашата држава. Денес овој 
мурал е впечатлив потсетник дека, дури и во време на големи предизвици и закани 
за една нација, суштината на надворешната политика лежи во заштитата и 
унапредувањето на основните слободи, почнувајќи од слободата на вероисповед.  

САД не е осамен во оваа своја определба за верска слобода. Меѓународната 
заедница многукратно се има изјаснето дека слободата на вероисповед претставува 
фундаментално човеково право. Вакви декларации може да се најдат во член 18 од 
Универзалната декларација на ОН за човекови права, во член 16 од Завршниот 
Виенски документ на Организацијата за безбедност и соработка во Европа, член 12 
од Американската декларација за човекови права на Организацијата на сојузни 
американски држави, и во член 9 на Конвенцијата на Советот на Европа за заштита 
на човекови права и на фундаменталните слободи.  

Особено е значаен Меѓународниот договор на ОН за граѓански и политички права, 
затоа што со него аспиративните права во Универзалната декларација стануваат 
обврзувачки. Член 18 гласи, „Секој човек има право на слобода на мисла, свест и 
вера. Со ова е опфатено правото да се има или да се прифати вера или верување 
по избор на поединецот, и слобода, било поединечна, било како јавна или приватна 
заедница со други лица, таа вера или верување да се манифестира преку молитва, 
богослужба, практикување и подучување“. Понатаму во член 18 од овој Договор се 

вели дека „Врз ниеден човек не смее да се врши принуда со што ќе се наруши 
неговата слобода да има или да усвои религија или верување по сопствен избор“.  

За жал, додека поединци и групи луѓе се борат за верски права, многу држави ги 
игнорираат своите меѓународни обврски. Премногу е голем бројот на земји чии 
влади одбиваат да ја признаат и да ја заштитуваат верската слобода, како резултат 
на што страдаат милиони луѓе. Во некои случаи, верници се ставаат во затвор или 
се изложени на физичко тормозење, само затоа што имале храброст да ги искажат 
своите убедувања. Има и случаи кога на верниците не им е дозволена слобода да 
си изберат своја вероисповед или отворено да зборуваат за тоа. Еден актуелен 
пример на загрозување на оваа слобода е трендот на нови закони со коишто, 
иронично, во името на толеранцијата, во рамките на една вера или меѓу различни 
вери се забранети дискусии за различни верски гледишта.     

Како одговор на овие и на други облици на загрозување на слободното 
практикување вероисповед, Конгресот на САД во 1998 г. го усвои Законот за 
меѓународна верска слобода. Овој Закон го потврдува курсот на Соединетите 
Американски Држави на „осуда на кршењето на верската слобода, како и на 
промовирање и помагање на други држави да го промовираат фундаменталното 
право на слобода на вероисповед“. И најважно, со овој Закон САД се декларира 
дека ќе се бори за слобода и дека ќе биде на страната на прогонуваните.  

Со овој Закон се формира Службата за меѓународна верска слобода (Office of 
International Religious Freedom - IRF Office) при Стејт Департментот на САД, а 
објавувањето Годишен извештај за меѓународната верска слобода станува 
законска обврска. Овој Извештај го опфаќа целиот свет и претставува најдеталрен 
приказ на состојбите со кршењето на верската слобода, но и со напредокот што е 
постигнат на полето на ова фундаментално право. Финалниот производ е добиен по 
безбројни часови истражувачка работа, документирање и анализа што ги вршат и 
амбасадите и конзулатите на САД во странство и вработените во Службата за 
меѓународна верска слобода во Вашингтон. Благодарение на ваквата минуциозна 
работа и на неговата сеопфатност, Годишниот извештај за меѓународна верска 
слобода го читаат и моќните и беспомошните, жртви на верско гонење и оние што се 
во можност да ги исправат таквите злоупотреби.   

Освен тоа, Законот за меѓународна верска слобода предвидува поставување 
специјален емисар за меѓународна верска слобода, којшто има улога на главен 
советник на претседателот [на САД] и на државниот секретар [на САД] за 
спроведување на верската слобода низ целиот свет. Улогата на специјалниот 
емисар, поддржан од Службата за меѓународна верска слобода и во соработка со 
претставниците на власта на САД, е да им даде глас на угнетените и на оние што 
никој не ги слуша. Заедно со мојот персонал, јас ги поттикнувам државите, 
независно дали се сојузнички или непријателски, да го привлекуваат вниманието на 
јавноста врз многубројните облици на кршење на верската слобода. Исто така, ние 
во рамките на работата на нашата влада настојуваме историската определба на 

САД за верска слобода да се рефлектира и врз меѓународната политика на нашата 
земја.  

За среќа, нашиот народ и Стејт Департментот ги предводат луѓе со цврста 
определба за решавање на овој проблем. И претседателот Буш и државниот 
секретар Рајс имаат направено многу за промовирањето на верската слобода 
ширум светот. И Конгресот, како верен сојузник, укажува на случаи на кршење на 
верските права и поттикнува на подобрување на ситуацијата во многу земји. 
Скапоцен партнер во нашата работа ни се и невладини организации и верски 
групации. Осмото издание на Годишниот извештај за меѓународна верска слобода 
претставува сведоштво за определбата на нашите лидери и на нашиот народ по ова 
прашање.    

Годишниот извештај за меѓународна верска слобода претставува природен 
производ на нашата историја и актуелен одраз на нашите вредности. Како што 
изјави државниот секретар Кондолиза Рајс, „Ние водиме сметка за тоа дека е 
огромен бројот на верници што зборот Господ можат да го изговорат со шепот само 
во тишината на својата свест, зашто се прашат дека ќе бидат гонети заради својата 
верска определба“. Таа заклучува, „Владата, едноставно, нема право да застане 
меѓу поединецот и Семоќниот“.  

Во областа на заштитата на верските слободи се постигнати крупни чекори, како во 
САД, така и ширум светот. За жал, преголем е бројот на оние што не можат да 
уживаат во својата верска слобода, заради која стануваат жртви, неретко изложени 
на големи притисоци и на насилство. Токму ваквите сознанија нè поттикнуваат да 
работиме на овој Годишен извештај и нè инспирираат да останеме посветени на 
оваа работа што нè води кон денот кога секој човек ќе може да ужива во ова 
скапоцено човечко право.  

Џон В. Хенфорд III (John V. Hanford III), специјален емисар за Меѓународна верска 
слобода    

 
Извршно резиме  

Годишен извештај   

Овој извештај за верската слобода е напишан со цел да се документира 
однесувањето на државите – на оние што не дозволуваат луѓето да ја искажуваат 
својата верска определба, оние што ги гонат невините верници, или толерираат 
насилство врз верски малцинства, како и на оние што ја почитуваат, ја заштитуваат 
и ја промовираат верската слобода. Настојуваме нашиот извештај фер и точно да ги 
пренесе случаите на тормозење на припадници на сите верски традиции и 
верувања. Известуваме за постапките на државите што обезбедија високо ниво на 
заштита на верската слобода во најшироката смисла на зборот (оние што 
„генерално ја почитуваат“ верската слобода), па сè до тоталитарни режими што 

имаа контрола врз верската мисла и изразување, држави што некои или сите верски 
групи ги сметаа за закана.      

Промовирањето на верската слобода претставува суштинска цел на надворешната 
политика на САД и е дел од мисијата на Стејт Департментот на САД. Определбата 
на Соединетите Американски Држави за верска слобода и за меѓународни 
стандарди на човековите права е искажана и во документи како што е член 18 од 
Универзалната декларација за човекови права, во кој јасно се вели дека секој човек 
има право на слобода на мисла, совест и вероисповед. Во знак на искажување на 
нашата длабока национална определба за овие слободи, Стејт Департментот го 
надгледува гонењето и дискриминацијата по верска основа низ целиот свет, 
препорачува и имплементира политика во конкретни региони и држави, и развива 
програми со кои се унапредува верската слобода. САД настојува, преку 
трансформациона дипломатија, слободата на вероисповед и на совест низ целиот 
свет да ја промовира како фундаментално човеково право и како извор на 
стабилност за секоја држава. Притоа, настојува да им помага на новоформираните 
демократски држави во имплементирањето на слободата на вероисповед и совест, 
да им помага во промовирањето на верската слобода на верски и НВО за човекови 
права и ги утврдува и ги промовира промените во политиката на режимите што 
сурово ги прогонуваат своите граѓани или други лица по верска основа.   

Огромното мнозинство луѓе во целиот свет имаат свои религиозни верувања, што ги 
сметаат за нешто скапоцено. Токму поради тоа што луѓето генерално сметаат дека 
религијата има централно место во нивниот живот, многу од нив верската слобода ја 
сметаат за свое најважно право. Истовремено, поради глобалните трендови, 
верските разлики, локалните навики и поради личната историја верскиот идентите 
често значително се преклопува со етничката и класната припадност, со јазичната 
група, или со политичката определба.  

Правото на верска слобода може да биде прекршено на многу начини, и 
безобѕирни, и суптилни. Следењето на ситуацијата се олеснува кога се знае дека 
има многу различни форми на кршење или ограничување на верската слобода, што 
во овој извештај се поделени во пет категории. Во тоталитарни/авторитарни режими 
и во држави што покажуваат изразено непријателство кон малцинските 
вероисповеди, претставниците на власта применуваат најразлични облици на 
репресалии и кршење на правата. Во други држави, во кои постојат соодветни 
законски одредби за верската слобода, сепак може да видиме како претставници на 
власта ги пренебрегнуваат овие законски одредби во случаи на социјална 
дискриминација и спроведуваат истрага и гонење. Во други, пак, случаи, имаме 
држави во кои постојната легислатива е дискриминаторска и ги фаворизира 
мнозинските вероисповеди, или пак усвојува закони или спроведува политика на 
дискриминација против еден помал број верски групи што државата ги смета за 
култови.   

Првата категорија, каде што најгрубо се кршат верските права, се среќава во 
тоталитарните и во авторитарните режими што сакаат да имаат контрола врз 

верската определба на своите граѓани и врз начинот на кој тие неа ја изразуваат. 
Таквите режими ги сметаат за државни непријатели некои или сите верски групи 
поради нивните религиозни верувања или поради нивната независност од 
централната власт. Некои влади се непријателски настроени кон поединечни 
[верски] групи и нив често ги посочуваат како „закана за безбедноста“. Овде е битно 
да се направи разлика меѓу групи верници што искажуваат легитимни политички 
проблеми и оние што ја злоупотребуваат религијата за да поттикнуваат на 
насилство против други верски групи или против државата. Спречувањето по основ 
безбедносни проблеми од страна на владата што се однесува на мирните верници 
при практикување на нивната вера во овој Извештај е категоризирано како кршење 
на правата. На пример, некои влади ја користат борбата против тероризмот како 
изговор за да го спречуваат мирното практикување на вероисповедта. Исто така, во 
овој Извештај се опфатени и оние држави и ситуации во кои ограничувањето на 
верска слобода е главниот ефект на преамбициозната акција на надлежните власти 
против верници осомничени за екстремизам. Така на пример, во некои држави е 
голем бројот на граѓани што не одат често в џамија од страв дека нивната влада ќе 
ги смета за верски екстремисти.  

Во втората категорија на кршење на верските права спаѓаат држави што се 
однесуваат непријателски кон вероисповед што ја практикува помал број граѓани 
или кон непризната вероисповед. Овие држави спроведуваат политика со која од 
верниците се бара формално да се откажат од својата вера, политика со којашто 
некои верски групи се принудени да избегаат од земјата или се застрашуваат и се 
тормозат одделни верски групи. Во овој Извештај се евидентира кога, на пример, 
репресијата од страна на властите врз верски групи била поврзана со етничкиот 
идентитет, затоа што владата во која доминира мнозинска етничка група врши 
притисок против верата на некоја малцинска група. Исто така, во овој Извештај се 
детално прикажани случаи кога властите ја користеле верската припадност на 
луѓето како основ по кој ја утврдуваат нивната политичка идеологија, што доведе до 
застрашување и тормозење на некои верски групи.  

Третиот вид кршење на верската слобода произлегува од неуспехот на државата во 
решавањето на проблемите од областа или на социјалната дискриминација или на 
тормозењето што го врши општеството врз верски групи. Во овие земји законите 
можеби го обесхрабруваат вршењето верска дискриминација и гонење, меѓутоа 
надлежните во власта не успеваат да спречат напади, тормозење или други штетни 
дејствија против малцински верски групи. Заштитата на верската слобода не значи 
само да се има закони и политика што во писмена форма навидум ја поддржуваат  
верската слобода. Заштитата на верската слобода наложува владата активно да 
работи на сите нивоа за да го спречува кршењето на верската слобода од страна на 
власта или на приватни лица, оние што ја кршеле верската слобода да ги изведе 
пред лицето на правдата, и онаму каде што е тоа потребно да ги исправи 
неправдите кон жртвите. Одговорност е на државите да не дозволат да дојде до 
појави кога претставници на власта вршат кршење на верската слобода, а верската 
слобода да ја заштитат со владеење на правото на тој начин што на поединци нема 
да им биде овозможено да им ги скратуваат верските права на други луѓе. Освен 

тоа, од клучна важност е владите да одржуваат атмосфера на почитување и 
толеранција за сите луѓе. Во овој Извештај се документирани случаи во кои владите 
не успеале да спречат кршење на верската слобода, или не биле доследни и 
енергични во реагирањето во случаи кога кршењето верска слобода го вршеле 
поединци, невладини тела или претставници на локалната власт надлежни за 
спроведување на законот.   

Во четвртата категорија спаѓа кршење на верската слобода до кое доаѓа кога 
државите изгласале дискриминирачки закони или имплементирале политика со која 
се фаворизираат мнозинските религии, а на малцинските религии им се отежнуваат 
условите. До ова често доаѓа како резултат на историската доминантна улога на 
мнозинската религија и на предрасудите кон нови или малцински религии. Иако 
поголемиот дел од населението во таква држава може да ја практикува својата вера 
без да биде изложено на тормозење, станува збор за ситуации кога нејзините 
граѓани немаат вистинска слобода да си ја изберат верата и слободно да ја 
практикуваат. Освен тоа, кога државата поддржува една конфесија може да дојде до 
ограничувања дури и за верниците што се припадници на мнозинската вера, во 
случаи кога државата поддржува само едно од толкувањата на таа вероисповед.    

И, на крајот, чест вид на ограничување на верската слобода е дискриминирањето на 
извесни конфесии на тој начин што тие се прикажуваат како опасни култови или 
секти, дури и во земји каде што инаку се почитува верската слобода. На пример, во 
овој Извештај се говори за јавното жигосување на муслиманите Шиити во земјите 
каде што Суните претставуваат мнозинска религија, и обратно, особено онаму каде 
што властите си ја презеле улогата на регулатори на верската определба и 
практикување согласно една од овие верски традиции.   

Останатиот дел од ова извршно резиме се состои од два дела. Во првиот дел се 
сумирани чекорите што ги има преземено владата на САД за секоја држава 
поединечно со цел унапредување на меѓународната верска слобода во земјите што 
се означени како „држави што се извор на особено голема загриженост“ во случаи 
на особено тешки облици на кршење на верската слобода. Во вториот дел е 
направено резиме на условите во повеќе земји каде што е верската слобода 
особено значајна, меѓу кои и во држави што се извор на особено голема 
загриженост. Во овој дел е даден приказ на правната ситуација и релевантната 
политика во секоја држава одделно, а наведени се и конкретни случаи во кои некоја 
влада ги кршела верските права или презела позитивни чекори за унапредување 
или за заштита на верската слобода.  Во најголемиот број случаи во овие држави се 
застапени една или повеќе форми на кршење на верската слобода, онака како што е 
тоа објаснето погоре.   

I ДЕЛ: ДЕЈСТВУВАЊЕТО НА САД ВО ДРЖАВИ ШТО СЕ ИЗВОР НА ОСОБЕНО 
ГОЛЕМА ЗАГРИЖЕНОСТ  

Законот за меѓународна верска слобода (International Religious Freedom Act of 1998 - 
IRF Act) од 1998 г. налага еднаш годишно да се изврши ревизија на статусот на 

верската слобода во целиот свет, а оние земји што во извештајниот период „вршеле 
или толерирале особено тешки облици на кршење на верската слобода“ да се 
означат како „држави што се извор на особено голема загриженост“. Откако таквата 
држава ќе биде означена, може да следува период на преговори, кога САД бара 
соработка со вака означената земја за да се сменат работите. Во зависност од 
резултатите што ќе бидат постигнати во рамките на овие дискусии, државниот 
секретар потоа избира едно или две дејствија што произлегуваат од Законот за 
меѓународна верска слобода. Можните дејствија против земјите што се извор на 
особено голема загриженост а коишто произлегуваат од легислативата може да 
бидат од примена на санкции, па сè до билатерални договори или до повлекување 
на ваквата ознака. Специјалниот емисар за меѓународна верска слобода и неговиот 
кабинет во текот на целата година преземаат чекори за унапредување на верската 
слобода во секоја од овие земји што се извор на особено голема загриженост. Во 
овој дел од Извештајот се наведени дејствијата што ги имаат преземено други 
претставници на владата на САД за да се унапреди верската слобода и да се 
поттикнат државите да преземаат позитивни чекори кон подобрување на условите 
за верниците. Во месец ноември 2006 година, [државниот] секретарот повторно ги 
означи Бурма, Кина, Северна Кореја, Иран, Судан, Еритреја и Саудиска Арабија како 
земји што се извор на особено голема загриженост. Секретарот за првпат го означи 
Узбекистан за земја што е извор на особено голема загриженост. Виетнам не беше 
повторно означен како земја што е извор на особено голема загриженост.  

II ДЕЛ: УСЛОВИТЕ ВО МЕЃУНАРОДНАТА ВЕРСКА СЛОБОДА ПРИКАЖАНИ 
ОДДЕЛНО ЗА СЕКОЈА ЗЕМЈА 

Во овој дел е дадено резиме на условите во повеќе земји каде што верската 
слобода претставува значителен интерес. За секоја држава во овој дел од 
Извештајот е наведена законската состојба и релевантниот политички курс и дадени 
се конкретни примери на кршење на верските права од страна на власта или на 
позитивни чекори што ги презела власта во текот на извештајниот период за да ја 
унапреди или да ја заштити верската слобода.   

Македонија  

Извештај за меѓународната верска слобода за 2007 година  
Објавен од страна на Бирото за демократија, човекови права и труд  

Верската слобода е загарантирана со Уставот и Владата во практиката ова право 
генерално го почитуваше. Меѓутоа, законот наложува извесни ограничувања во 
поглед на верската практика на тој начин што го ограничува регистрирањето на 
верски организации.  

Во текот на периодот опфатен со овој Извештај немаше измени во статусот на 
почитувањето на верската слобода од страна на Владата.  

Пријавени беа изолирани случаи на општествена злоупотреба или дискриминација 
по основ вероисповед или практикување на верата. Постојниот спор меѓу Српската 
православна црква и Македонската православна црква остана неразрешен.  

Претставници на амбасадата на САД повеќепати дискутираа со владата и со верски 
лидери за нацрт на „Закон за правен статус на црквата, на верската заедница и на 
верската група“ и апелираа до сите страни да му дадат поддршка на закон што е 
сообразен со меѓународните стандарди во однос на човековите права и верската 
слобода.  

I дел. Верска демографија  
 
Државата зафаќа вкупна површина од 25.333 квадратни километри и има население 
од 2,1 милиони жители. Постои генерална поврзаност меѓу етничката припадност и 
верската определба. Поголемиот број православни христијани се етнички 
Македонци, а поголемиот број муслимани се етнички Албанци. Приближно 65% од 
населението се православни христијани од македонската православна вера, 32% се 
муслимани, 1% се католици, а 2% припаѓаат на други вероисповеди (претежно 
различни протестантски вероисповеди). Исто така, има и една мала еврејска 
заедница, а повеќето нејзини припадници живеат во Скопје.  
 
Во земјата се активни странски [верски] мисии.  
 
II дел. Статус на верската слобода 

Правни рамки и политички курс  

Верската слобода е загарантирана со Уставот, а Владата ова право во практиката 
генерално го почитуваше. Меѓутоа, законот донекаде го ограничува практикувањето 
на верата со тоа што го ограничува регистрирањето на верски организации, 
поставувањето верски објекти, собирањето доброволни прилози и местата на кои 
може да се изведуваат верски обреди. Законот пропишува казни за лица или групи 
што на граѓаните им го ограничуваат правото да се придружат кон верски 
организации или да извршуваат верски обреди. Според Уставот, Македонската 
православна црква (МПЦ), Исламската заедница, Римската католичка црква, 
Еврејската заедница и Методистичката црква се признати како „верски заедници“. 
Сите други регистрирани верски организации се сметаат за „верски групи“.   

Законот за верски заедници и верски групи од 1997 година понатаму ги дефинира 
уставните одредби што се однесуваат на верската слобода. Со овој Закон е 
утврдена процедурата за регистрирање на верски организации и со него е 
забрането регистрирање на повеќе од една организација за секоја различна 
конфесија. Според овој Закон, верските организации мораат да бидат регистрирани 
за да извршуваат верски церемонии, за да добијат дозволи за изградба на верски 
објекти или да поднесат барање за виза за странски државјани што доаѓаат во 
земјата за да вршат верски активности. Во 1998 и 1999 година, Уставниот суд 

исфрли некои одредби од Законот од 1997 година, што предизвика значителна 
конфузија околу тоа кои одредби се сè уште на сила. Во практиката, Законот не се 
спроведуваше доследно.   

Според законските прописи, странски државјани што влегуваат во земјата за да 
вршат верски активности или да изведуваат верски обреди, треба да имаат 
одобрение од Државната комисија за односи со верските заедници и групи за да 
добијат виза. Кога поднесуваат барање за виза, овие лица до Комисијата мораат да 
достават покана од претставници на некоја верска организација во земјата, а потоа 
Комисијата издава одобрение што тие го приложуваат кон барањето за добивање 
виза.   

Законот донекаде ги ограничува локациите на кои може да се вршат верски 
церемонии. Според Законот, верските обреди и верските активности „се одржуваат 
во цркви, џамии и во други храмови, како и во градините што се дел од овие објекти, 
на гробишта и на други локации што се сопственост на верската група“. Дозволено е 
одржување богослужба на други места, под услов најмалку петнаесет дена 
однапред да се обезбеди дозвола од Комисијата за односи со верските заедници и 
со верските групи. За верски обреди што се одвиваат во приватни домови не е 
потребна дозвола или одобрение. Во Законот, исто така, стои дека верските 
активисти „не смеат да го нарушуваат јавниот ред и мир и не смеат да искажуваат 
непочитување кон верските чувства и кон другите права и слободи“ на други 
граѓани.   

Исто така, Законот донекаде го лимитира собирањето доброволни прилози со тоа 
што го ограничува на оние места на кои се изведуваат верски церемонии и 
активности; меѓутоа, овие одредби на Законот не беа спроведувани. 

Православниот Велигден и Божиќ и Рамазан Бајрам (крајот на празникот Рамазан) 
се слават како државни празници. Другите христијански, исламски или еврејски 
верски празници не се државни празници, но владата ги именува како верски 
празници за верниците од тие вероисповеди.     

Законите за образование го ограничуваат отворањето целосно приватни основни 
училишта, во што спаѓаат и парохиските училишта, и не дозволува родителите да ги 
подучуваат своите деца во домашни услови. Меѓутоа, нема никакви ограничувања 
во поглед на верската едукација што се одвива во верски објекти како што се цркви 
и џамии. Деца помали од 10 години не смеат да добиваат верска поука без дозвола 
на родител или на законски старател.  

На 16 април 2007 година, Парламентот усвои амандмани на Законот за образование 
со кои во јавните училиште се дозволува верска едукација во VI одделение во 
основните училишта, кога учениците ќе достигнат возраст од околу 12 години. 
Веронауката не е задолжителна. Родителите и ученикот мораат да дадат своја 
согласност и конкретно да наведат кој дел од верската поука сакаат тој да го 
посетува. Законот не го ограничува видот или бројот на вероисповеди по кои може 

да се добива верска поука. Предметите треба да опфаќаат прашања почнувајќи од 
верската практика па до историјата на религијата и етиката. Новите амандмани 
треба да почнат се имплементираат на почетокот на учебната година 2009/2009.  

Ограничувања на верската слобода  

Политичкиот курс и работењето на Владата придонесуваа кон генерално слободно 
практикување на верата. Меѓутоа, врз групата позната како „Охридска епископија“, 
којашто ја негира самопрогласената автокефалност на Македонската православна 
црква (што не е призната ни од други православни цркви) и натаму се применуваа 
ограничувањата што произлегуваат од Законот за верски заедници и верски групи. 
Предводена од Зоран Вранишковски, расчинет епископ на Македонската 
православна црква, оваа расколничка група е призната од страна на Српската 
православна црква како епископија; меѓутоа, групата и натаму постои во земјата 
како нерегистрирана група откако во 2004 година Државната комисија за односи со 
верските заедници и со верските групи го одби нивното барање [за регистрација], а 
Врховниот суд во 2005 г. ја отфрли жалбата на оваа група. Членови на групата 
тврдеа дека владата применувала прекумерни мерки на надзор и ги тормозела 
поради нивната верска определба.    

Во периодот опфатен со овој Извештај, Комисијата не доби ниту едно ново барање 
за регистрација на верски групи. На 10 јануари 2007 година, Врховниот суд ја 
потврди одлуката на Комисијата од 2006 г. со која се отфрла барањето на 
Реформистичкото движење на адвентистите. Комисијата се повика на повеќе основи 
за отфрлање на ова барање, меѓу другото и на тоа дека, според законот, за секоја 
конфесија може да биде регистрирана само по една група. Комисијата се повика на 
слични аргументи кога во 2006 година го отфрли барањето за Слободно 
протестантско движење. На крајот на периодот опфатен во овој Извештај, 
законската жалба на оваа група сè уште се наоѓаше на разгледување пред 
Врховниот суд.   

Црквите и џамиите често се градат без соодветни градежни дозволи; меѓутоа, 
Владата обично не презема никакви мерки против верски групи што градат објекти 
без градежни дозволи. Во минатото, неколку протестантски групи не успеаја да 
добијат градежни дозволи за изградба на нови црковни објекти, често поради 
бирократските компликации што влијаат општо врз изградбата на сите нови објекти, 
било верски, било световни. Некои локални организации за човекови права изјавиле 
дека верски групи што пријавиле дека имаат проблеми со добивање градежна 
дозвола често не ја запазувале соодветната законска процедура за добивање 
дозвола. Меѓутоа, припадници на Јеховините сведоци тврдеа дека, наводно, 
службеници во Владата ја дискриминирале нивната верска група на тој начин што 
одбиле да им издадат градежна дозвола и покрај тоа што е оваа група официјално 
регистрирана и што била доставена потребната документација.   

Не беше целосно решен проблемот со враќањето на црковниот имот што бил 
експроприран од страна на владата на поранешна Југославија. На голем број верски 

заедници комунистичкиот режим им имаше одземено значителни парчиња земја или 
друг имот, а тие сè уште ја немаат повратено целосната сопственост врз голем дел 
од овој имот. Речиси сите цркви и многу џамии се вратени во сопственост на 
соодветните верски заедници, што не беше случај и со поголемиот дел од 
останатиот имот. Барања за враќање на имот или за компензација се усложнуваат 
поради фактот дека повеќепати се смениле сопствениците на одземениот имот или 
на него се вршела изградба на објекти. Македонската исламската заедница тврдеше 
дека не можела да ја поврати законската употреба на неколку џамии за кои Владата 
се согласила да и ги врати. Покрај тоа, Исламската заедница тврдеше дека, 
наводно, Владата во некои случаи го одолговлекувала процесот на враќање на 
имотот на тој начин што вршела продажби или започнувала нови градежни работи 
на спорниот имот и го ставала под знак прашање историското законско право на 
Исламската заедница на верските имоти. Исламската верска заедница и 
Македонската православна црква изјавија дека е отежнато добивањето сопственост 
на имот што претходно бил во [нивна] сопственост во случаи кога имотот се наоѓал 
на локации атрактивни за инвеститори или за сопственици на фирми, често во 
урбаните средини.  

Еврејската заедница и натаму ја продолжи соработката со Владата за целосно 
враќање на имотот што го конфискувала владата на поранешна Југославија. Со 
Законот за денационализација од 2000 г. беше воспоставен систем за враќање имот 
на заедници и на поединци и фонд со кој се регулира враќањето на имотот на жртви 
на Холокаустот што немаат наследници. Еврејската заедница е единствената 
верска група на која и е целосно вратен имотот. Меѓутоа, и натаму беше бавен 
процесот на враќање на имотот на поединци, во голема мерка поради обемната 
документација што требаше да го потврди синџирот на сопственост и поради 
немањето наследници. Кон крајот на 2006 г. значително беше забавена изградбата 
на Меморијалниот центар на Холокаустот на Евреите од Македонија, чија изградба 
започна во 2005 г. на имот и со средства што беа вратени согласно Законот за 
денационализација.  

Исламската Суфи група Бекташи покрена обвинение против Владата затоа што не 
го денационализирала бекташкиот комплекс во Тетово познат како Арабати Баба 
Теќе, што бил национализиран од страна на поранешна Југославија. Освен тоа, 
Бекташите покренаа обвинение и против Македонската исламска заедница, чии 
вооружени припадници во 2002 година зазедоа дел од комплексот. Кон крајот на 
периодот опфатен во овој Извештај, Македонската исламска заедница сè уште ја 
држеше оваа област. Исламската заедница тврдеше дека е тоа нивен имот, затоа 
што Бекташите се исламска „секта“; меѓутоа, Бекташите се регистрирана и одделна 
верска група и тие тврдеа дека, наводно, имотот и припаѓал стриктно на бекташката 
заедница, а не на Исламската заедница како целина. До крајот на извештајниот 
период овој спор сè уште не беше разрешен.    

Кршење на верската слобода  

На 25 април 2007 година од затвор беше пуштен, Јован Вранишковски, лидерот на 
„Охридската архиепископија“, откако отслужи 9 месеци од едногодишната казна на 
која беше осуден поради проневера. Тој замина на отслужување на казната на 8 
август 2006 година, откако му беше изречена пресуда дека проневерил 72.000 
американски долари (54.000 евра), донација на Македонската православна црква. 
Вранишковски и натаму тврдеше дека тој не ја извршил проневерата и дека 
обвинението е резултат на дискриминација кон него поради неговата верска 
определба. На 22 февруари 2007 година, основниот судот во Велес го прифати 
барањето на Вранишковски да биде пуштен на слобода пред истекот на казната 
поради добро однесување. Вранишковски беше ослободен до крајот на 
извештајниот период и веќе не се врати во затвор. По неговото пуштање од затвор, 
еден претставник на „Охридската архиепископија“ изјави дека властите и натаму 
одбиваат да му го вратат пасошот на Вранишковски.    

На 10 април 2007 година, Вранишковски по вторпат беше ослободен од 
обвинението за друг случај на проневера на сума од 410.000 американски долари 
(324.000 евра), што наводно ги проневерил од фондот на Македонската 
православна црква додека сè уште бил епископ на МПЦ. Вранишковски претходно 
имаше отслужено 7 месеци од затворската казна во траење од 18 месеци на која 
беше осуден во 2004 година поради „поттикнување на верска или етничка омраза“. 
Со одлука на Врховниот суд во 2006 година оваа казна беше намалена и сведена на 
рокот што веќе го имаше отслужено и беше одложено изрекувањето одделна 
пресуда за „лажно претставување како верско лице“. Затворската казна во траење 
од 18 месеци уследи по обвинението дека Вранишковски држел приватни верски 
обреди заедно со Српската православна црква и дека е одговорен за содржината на 
верскиот календар во кој МПЦ е опишана како „последниот бастион на комунизмот“ 
и дека нејзините верници се еретици. Одложената казна уследи по обвинението 
дека во 2003 година Вранишковски наводно ја извел крштавката на една своја 
роднина во една црква на Македонската православна црква во близината на 
Битола. Надлежните тврдеа дека оваа негова постапка претставува чин на 
недозволено влегување на туѓ имот и „лажно претставување како верско лице“, со 
оглед на тоа дека МПЦ него претходно го распопи, со што тој немаше овластување 
да врши верски обреди во таа црква.  

Во месец декември 2006 година Јеховините сведоци пријавија дека полицијата 
тормозела неколку нивни припадници во градот Кичево. За овие инциденти им било 
укажано на надлежните во Министерството за внатрешни работи, кои соработувале 
со локалната полиција и со припадниците на верската група; како резултат на ова, 
директорот на Државната комисија за односи со верските заедници и со верските 
групи за првпат го посетил седиштето на оваа верска група во Скопје. Лидерите на 
Јеховините сведоци јавиле дека ситуацијата се разрешила поволно.    

Додека беше во затвор, некои организации за човекови права го сметаа Јован 
Вранишковски за верски затвореник. Немаше други пријави за верски затвореници 
или притвореници во земјата.  

Присилна промена на верата  

Немаше пријавени случаи на присилна промена на верата, вклучувајќи ги и 
малолетните американски државјани што беа киднапирани или нелегално изнесени 
од Соединетите Американски Држави, ниту пак е пријавено дека на тие граѓани не 
им е одобрено да бидат вратени во САД. 

Антисемитизам  

Лидерите на Еврејската заедница пријавија неколку случаи во кои 
неидентификувани лица во градовите Скопје, Битола и Штип со спреј испишале 
графити со нацистичка содржина или симболи. Надлежните веднаш реагираа во 
врска со овие инциденти и сметаа дека сторителите не се припадници на некоја 
организирана група туку дека најверојатно се работи за млади лица што го 
направиле тоа по сопствена иницијатива.  

Ангажираност и позитивен развој на настаните во поглед на верската слобода  

Откако стапи на власт во септември 2006 година, Владата ги зајакна заложбите да 
се доближи до различните верски заедници. Како конкретен пример ќе го наведеме 
присуството на високи владини функционери на различни верски церемонии и 
настани и засилената комуникација со верските заедници, претежно преку 
Државната комисија за односи со верските заедници и со верските групи.  

III дел. Општествени злоупотреби и дискриминација  

Имаше изолирани случаи на пријавување социјални злоупотреби или 
дискриминација по основ верска определба или практика. На 20 мај 2007 година, 
непознати сторители предизвикаа пожар во една џамија во Обедник, мало село во 
југозападниот дел од земјата. Пожарот не предизвика поголеми штети, а локалните 
власти сметаа дека сторителите не биле жители на селото. Ова беше изолиран 
случај и се чини дека не претставуваше организиран чин. Исламската и 
православната заедница јавно го осудија овој напад.  

Бекташите пријавија дека на 21 март 2007 година била вандализирана една голема 
фотографија на влезот во комплексот Арабати Баба Теќе и дека биле уништени 
голем број растенија и дрвја во рамките на комплексот. Полицијата изврши увид во 
настанот, ги пронајде сторителите и наводно го зголеми своето присуство во 
рамките на комплексот.  

На 10 февруари 2007 година, епископот Марко, припадник на „Охридската 
архиепископија“, вршел верски обред на јавни гробишта во Битола кога двајца 
припадници на компанија за обезбедување, наводно вработени од страна на 
свештеници на МПЦ, го натерале да ги напушти гробиштата. Марко одбил, а 
припадниците на компанијата за обезбедување физички го нападнале и му ја 

уништиле кадилницата. Била повикана полицијата и наводно и тие му рекле на 
Марко да си оди затоа што гробиштата се сопственост на МПЦ.   

И натаму имаше пријави за изолирани случаи на вандализам врз цркви на 
Македонската православна црква. МПЦ сметаше дека се работи за случаи на 
кражба и не верува дека се тие мотивирани од верски побуди или од 
дискриминација.  

Континуираното одбивање од страна на „Охридската архиепископија“ и Српската 
православна црква да ја признаат автокефалноста на МПЦ напати предизвикуваше 
гневни реакции кај јавноста, во печатот и во Владата, кои ваквото одбивање го 
сметаа за атак врз националниот идентитет на државата.  

За разлика од претходната година, ниеден ученик поврзан со групата на 
Вранишковски не пријави дека му било речено да го напушти Православното 
теолошко училиште во Скопје.  

IV дел. Политиката на Владата на САД  

Амбасадорот на САД и претставници на амбасадата имаа чести средби со владини 
претставници, како и со лидери и претставници на различни верски заедници, за да 
ги разгледуваат прашањата во врска со верската слобода и да ја поддржат 
владината политика на етничка и верска толеранција. Претставници на амбасадата 
во повеќе наврати дискутираа со државни и со верски лидери за нацрт-законот за 
вероисповед и ги поттикнуваа сите страни да му дадат поддршка на законот што ќе 
биде сообразен со меѓународните стандарди во поглед на човековите права и 
верската слобода.  

Амбасадорот и други претставници на амбасадата продолжија да го следат развојот 
на настаните во случајот „Охридска епископија“ и за ова прашање дискутираа со 
претседателот, со премиерот, со претставници на МПЦ и со претставници на 
„Охридската архиепископија“. Претставниците на амбасадата ги поттикнуваа и двете 
страни на верска слобода и на владеење на правото, како и на умерена реторика.  

Амбасадорот присуствуваше на собири во врска со зајакнување на верската 
слобода, толеранцијата и разбирањето, меѓу кои и на комеморативните свечености 
посветени на жртвите на Холокаустот.  

Објавено на 14 септември 2007 година 

